ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ 
ՕԳՈՍՏՈՍԻ 24-Ի N 1450-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ

1. Նախագծի ընդունման անհրաժեշտությունը և նպատակը․
ՀՀ կառավարության 2023 թվականի օգոստոսի 24-ի «Ներդրումների ներգրավման ծրագիրը հաստատելու մասին» N 1450-Լ որոշմամբ նախատեսված է ներդրումային քաղաքականության մշտադիտարկման և գնահատման համակարգ նախագծելու և ներդնելու անհրաժեշտությունը։ Համաձայն հիշյալ որոշման՝ տվյալ համակարգի ստեղծման գործընթացը ենթադրում է՝
1) մշակել համապատասխան իրավական դաշտ, որը կսահմանի համակարգի նպատակները, դերակատարներին, նրանց գործառույթները, պատասխանատվության շրջանակը, փոխհարաբերությունները, հավաքագրվող տվյալների շրջանակը և տվյալների հոսքերի կառավարումը․
2) մշակել ներդրումային քաղաքականության իրականացման քայլերի հերթականությունը, սահմանել մշտադիտարկման և գնահատման վերջնական, միջանկյալ և ուղղակի արդյունքները, այդ արդյունքներին հասնելու ցուցանիշները, ցուցանիշների ելակետային և թիրախային արժեքները։ Առաջարկվող համակարգի ստեղծման համար Կառավարությունը պետք է քայլեր ձեռնարկի ստեղծելու անհրաժեշտ և հավաստի տվյալների բազա։
Այս նպատակով ներդրումների ներգրավման ծրագրով նախատեսվել է նաև ներդրումների ռեեստրի ստեղծումը, որը պետք է դառնա ներդրումային քաղաքականության մշտադիտարկման և գնահատման համակարգի վերլուծական հիմքը։ Մասնավորապես, ինչպես ներկայացված է նշված ծրագրով, ներդրումային քաղաքականության արդյունավետ մշտադիտարկման և գնահատման համար անհրաժեշտ է նաև ստեղծել և գործարկել ներդրողների ամբողջական բազա (ներդրումների ռեեստր), որը կբարելավի Հայաստանի Հանրապետության վիճակագրական կոմիտեի և Կենտրոնական բանկի կողմից վարվող ներդրումների վիճակագրության ամբողջականությունը, ինչպես նաև կօգտագործվի ոլորտային քաղաքականության մշակման, ներդրումների խթանման մշտադիտարկման և գնահատման, ինչպես նաև օտարերկրյա կապիտալով ընկերությունների՝ տնտեսության վրա ընդհանուր ազդեցության վերլուծության համար։ Այսինքն, տվյալ ռեեստրը, ի թիվս այլնի, պետք է օգտագործվի ներդրումների խթանման արդյունքների մշտադիտարկման և գնահատման նպատակներով։
Այսպիսով, ներդրումային քաղաքականության վերլուծության և գնահատման համար անհրաժեշտ է, որ ներդրումային տվյալները լինեն ամբողջական, ճշգրիտ և կանոնակարգված, ինչը հնարավոր կլինի միայն ռեեստրի լիարժեք գործարկումից հետո։ Հետևապես, ներդրումների մշտադիտարկման և գնահատման համակարգի լիարժեք ներդրումն անհնար է մինչև ներդրումների ռեեստրի ձևավորումն ու գործարկումը։
Այլ խոսքով, ներդրումների մշտադիտարկման և գնահատման համակարգի ներդրումն առանց ներդրումների ռեեստրի տվյալների գործնականում հնարավոր չէ ապահովել, քանի որ վերջինս է ապահովելու համակարգի վերլուծական և վիճակագրական հենքը, առանց ռեեստրի ստեղծման և անհրաժեշտ տվյալների կուտակման հնարավոր չի լինի ձևավորել ներդրումային գործընթացների ամբողջական պատկերը և գնահատել պետական քաղաքականության արդյունավետությունը։
Համաձայն միջազգային փորձի ներդրումային մոնիթորինգի և գնահատման արդյունավետ համակարգ ունեցող երկրները նախ ստեղծում են ներդրումների ռեեստր կամ ներդրումների տվյալների բազա՝ որպես տվյալների կենտրոնացված հիմք։ Որպես օրինակ՝ Ղազախստանում բոլոր պետական աջակցություն ստացող ներդրումային ծրագրերը գրանցվում են Unified Investment Register-ում։ Գործում է կենտրոնացված թվային հարթակ՝ պետական մարմինների միջև տվյալների փոխանակման համար։ Ռեեստրն իր մեջ ներառում է ոչ միայն ներդրողներին, այլ նաև արտոնությունների տեսակները (հարկային, մաքսային, հողային)։ Տվյալները օգտագործվում են քաղաքականության գնահատման և ներդրումային ռազմավարության թարմացման համար։ Էստոնիայում բոլոր ներդրումները գրանցվում են միասնական e-Registry հարթակում։ Տվյալները ինքնաշխատ եղանակով կապվում են հարկային, բիզնես գրանցման և սոցիալական ապահովագրության տվյալների բազաների հետ։ Արտոնությունների վերահսկողությունն իրականացվում է էլեկտրոնային եղանակով։ Բոլոր տվյալները հասանելի են պետական մարմիններին իրական ժամանակում։
Համաձայն ՀՀ կառավարության 2024 թվականի դեկտեմբերի 19-ի «Հայաստանի Հանրապետության կառավարության 2023 թվականի օգոստոսի 24-ի N 1450-Լ որոշման մեջ փոփոխություններ և լրացումներ կատարելու մասին» N 1993-Լ որոշման՝ «Օտարերկրյա ներդրումների ռեեստրի (վարչական ռեգիստր) ստեղծում» միջոցառման ժամկետը երկարաձգվել է մինչև 2026 թվականի դեկտեմբեր ամիսը։ Հետևաբար, ներդրումների մշտադիտարկման և գնահատման համակարգի ներդրման աշխատանքները հնարավոր կլինի սկսել և ավարտին հասցնել միայն ռեեստրի ամբողջական ստեղծումից և տվյալների հավաքագրումից հետո։
Վերոգրյալից ելնելով՝ նպատակահարմար է «Ներդրումների, այդ թվում՝ արտոնությունների մշտադիտարկման և գնահատման համակարգի ներդրում» միջոցառման վերջնաժամկետը երկարաձգել մինչև 2026 թվականի դեկտեմբեր ամիսը, ինչը կապահովի աշխատանքների տրամաբանական հաջորդականությունը, համակարգի լիարժեք և արդյունավետ ներդրումը, ինչպես նաև ներդրումային քաղաքականության արդյունքների օբյեկտիվ գնահատման համար անհրաժեշտ տվյալների և վերլուծական հիմքի առկայությունը։
Բացի այդ, հարկ է նկատել, որ Էկոնոմիկայի նախարարության կողմից ներկայումս մշակվող «Ներդրումների մասին» օրենքի նախագծով նախատեսվում է Կառավարությանը վերապահել ներդրումների, այդ թվում՝ ներդրումային խթանների մշտադիտարկման և գնահատման համակարգի մեթոդաբանությունը հաստատելու լիազորությունը։ Այսինքն, ներդրումային խթանների մշտադիտարկման և գնահատման համակարգի մեթոդաբանությունը Կառավարության կողմից կարող է հաստատվել միայն լիազորող նորմի օրենքով հստակ  նախատեսված դեպքում, հետևապես քանի դեռ ներդրումային խթանների մշտադիտարկման և գնահատման համակարգի մեթոդաբանության վերաբերյալ ենթաօրենսդրական նորմատիվ իրավական ակտ ընդունելու լիազորությունը ուղղակիորեն օրենքով նախատեսված չէ, ներդրումների, այդ թվում՝ արտոնությունների մշտադիտարկման և գնահատման համակարգի ստեղծումը լիազորող նորմի բացակայության հիմքով ևս հնարավոր չէ իրականացնել։

2․ Նախագծի մշակման գործընթացում ներգրավված ինստիտուտները և անձիք․
Նախագիծը մշակվել է Էկոնոմիկայի նախարարության կողմից:


3․ Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի էական ավելացման կամ նվազեցման մասին․
Նախագծի ընդունման արդյունքում ՀՀ պետական բյուջեի եկամուտների նվազեցում և ծախսերի ավելացում չի նախատեսվում։

4․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագծի ընդունումը չի բխում ՀՀ կառավարության 18.11.2021թ. «Հայաստանի Հանրապետության կառավարության 2021-2026 թվականների գործունեության միջոցառումների ծրագրից։

